
Лэгъупыкъу

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

КъБР-м и Iэтащхьэр хэтащ ЩIыпIэ 
самоуправленэм зегъэужьынымкIэ 
совету УФ-м и Президентым и нэIэм 
щIэту лажьэм и зэхуэсым. Видео зэ-
пыщIэныгъэ мардэм тету къызэра-
гъэпэща зэIущIэр ирырагъэхьэ-
лIащ ЩIыпIэ самоуправленэм и ма-            
хуэм. 

СОВЕТЫМ и иужьрей зэхуэсыр теу-
хуауэ щытащ щIыпIэ унафэщIхэм 
лъэпкъ проектхэр гъэзэщIэнымкIэ я 
пщэрылъ Iуэхугъуэхэм. Иджырейр 
тращIыхьащ щIыпIэхэм унафэ щы-
зезыгъакIуэ IэщIагъэлIхэм ябгъэдэлъ 
зэфIэкIым хэгъэхъуэным, апхуэдэуи 
щIыналъэхэм социально-экономикэ и 
лъэныкъуэкIэ зегъэужьыным. Къэрал 
унафэщIым зэхуэсым хэтахэм гу лъа-
ригъэтащ щIыпIэхэм я зыужьыны-
гъэм мыхьэнэ нэхъыбэ етын зэры-
хуейм, апхуэдэуи къыхигъэщащ лэ-
жьыгъэр нэхъ тэрэзу зэфIэзых, 
 экономикэмкIэ ехъулIэныгъэхэр зы Iэ-
рызыгъэхьэ, Iуэхур зэфIэгъэкIыным 
мылъку къыхэзылъхьэфыну хьэры чэ-
ты щIэхэр абы къыхузэщIэзыгъэуIуэ, 
хьэрычэт Iуэхум зегъэужьыным мы-

хьэнэшхуэ езыт унафэщIхэр зэрыгъэ-
пэжапхъэри. 

Путин Владимир жиIащ: «ЩIыпIэ 
уна  фэщIхэм зэфIэвгъэкI лэжьыгъэ-
хэм къызэрымыкIуэу мыхьэнэш хуэ 
яIэщ, сыту жыпIэмэ властым щыщу 
фэ ращ цIыхухэм нэхъ гъунэгъу ды-
дэу ядэ лажьэр. ЛъэIу, Iуэху, жэрдэм 
зэхуэмыдэхэмкIэ зыкъыфхуэзыгъа-
зэхэр къыфщогугъ набдзэгубдзап-
лъэу фахущытыну, ахэр къызыте-
кIухьа Iуэхухэм яхуэфэщэн гулъытэ 
яхуэ фщIыну. КъызгуроIуэ фи лэ-
жьыгъэм лъэпощхьэпо куэдым фы-
зэ  ры щы Iууэр, мылъкур къыщы вэ-
мэщIэкIи къызэрыхъур. АтIэми, 
 щIы пIэхэм уна фэр щызезыгъакIуэ 
Iэ щIагъэлIхэр  гугъуехьхэм къапи -
мыкIуэт, хэкIыпIэ хэр къэзыгъуэтыф 
цIыху пэжу, жы джэру щытмэ, ап-
хуэдэхэр зи пашэ щIыналъэхэращ 
зыужьыныгъэ щызрагъэгъуэтыф-
хэр, ехъулIэныгъэ щы зы Iэрызы гъэ-
хьэфхэр». 

Президентыр хэхауэ къытеувыIащ 
СВО-м хэт зауэлIхэм, абыхэм я уна-
гъуэхэм гулъытэ яхуэщIынымкIэ щIы-
пIэ унафэхэр зезыгъакIуэхэм къалэ-

ныш хуэ зэраIэм. 
«Тхьэмахуэ къэс едгъэкIуэкI «ЩIы-

пIэ сыхьэтыр», цIыхухэм дазэ ры Iу-
щIэр, жылэхэм щIэх-щIэхыурэ ды зэ-
рыкIуэр самоуправленэм и IэнатIэхэм 
дазэрыдэлажьэ Iэмалхэм ящыщ 
зыщ. Нэгъабэ къэтпщытащ щIыпIэ-
хэм унафэр щызезыгъакIуэ IэщIа-
гъэлI хэм я лэжьыгъэр. Иужьрей илъэ-
сищым къриубыдэу Iуэхугъуэ нэ-
хъыфI зэфIэзыхахэр щIыналъэ 
бюдже тым къыхэкIыу дгъэпэжащ. 
Ап хуэдэ Iуэху зехьэкIэм пытщэнущ», - 
жи Iащ КIуэкIуэ Казбек, Советым и лэ-
жьы гъэм зэрыхэтам щытеп сэ лъы-
хьы жым. 

 А Iуэхугъуэм ар къыщытеувыIащ 
КъБР-м и Парламентым Зэрызы-         
хуигъазэми. «Ди цIыхухэм я псэукIэр 
егъэ  фIэкIуэнымкIэ мыхьэнэшхуэ 
иIэщ щIыпIэ самоуправленэм и Iэна-
тIэм лэжьыгъэр зэрыщызэфIах щIы-
кIэм. Абы зыужьыныгъэ игъуэ тынущ, 
и мыхьэнэми хэхъуэнущ. А псори Уры-
сей Федерацэм щыпсэухэм, Къэбэр-
дей-Балъкъэрым и цIыхухэм я ехъу-
лIэ ныгъэм зэрыхуэлэжьэнур си фIэщ 
мэхъу».

Ди республикэм и 
къалащ хьэм ухуэныгъэ 
лэ жьы гъэхэр зэ ры ще-
кIуэкIым мы махуэхэм 
щыгъуазэ зы хуищIащ 
КъБР-м и Iэтащхьэ 
КIуэкIуэ Казбек. Ар щы-
Iащ Налшык псы Iуфэм 
деж щау хуэ зыгъэп-
сэхупIэ паркыу «Дыгъа-
фIэ къалэ» твор чест-
вэмкIэ сабий ака дем ием 
пэгъунэгъум. 

КЪАЛЭДЭСХЭМ жы джэ-
ру зыщагъэпсэхуфыну 
  экстрим-паркым КIуэкIуэ 
Казбек нэхъа пэIуэкIэ щы-
тепсэ лъы хьауэ щытащ, 
Мыл уардэунэм и ухуэны-
гъэм и гугъу щищIым. 
Паркым и проектым 
елэжьыныр и кIэм нэсащ. 
Абы къызэрыщыгъэлъэ-
гъуам кIэ, паркым иубыды-

Мыгъэрей НэщIикIыж 
хьидыр гъатхэм и дахэ-
гъуэу зэрырихьэлIам нэ-
мыщI, мэрем махуэми те-
хуащ. Къэбэрдей-Балъкъэ-
рым къали къуажи къина 
къыщIэкIынкъым ар Iэтауэ 
щамыгъэлъэпIауэ.

 
«КЪАБЫЛУ Алыхьым 

фIих!», «ЕтIанэгъэ пIалъэ 
фIыкIэ Тхьэм фынигъэс!» - 
дэнэкIи щызэхэпхыр а пса-
лъэухахэрщ. Дунейм ехыжа-
хэр ягу къыщагъэкIыж, бла-
гъэхэм щакIэлъыкIуэ, гъу-
нэгъу хэм гулъытэ хэха 
щы хуащI, уеблэмэ хамэхэр 
щызрагъэ хъуапсэ махуэщ 
Нэ щIикIыжыр муслъы мэ-
ным  дежкIэ. ГуфIэгъуэм 
хьэб лэм щы щIедзэ. Къэ -
бэрдей-Балъкъэрыр мыин 
дыдэу щытми, хьид махуэм 
хухэха дауэдапщэхэр щIыпIэ-
щIы пIэкIэрэ мащIэ-мащIэу 
щы зэщ хьэщокI. Псалъэм и 
хьэтыркIэ, Къэбэрдеишхуэм 
«Iэубыдыр» щытепщэмэ, 
Джылахъстэнейм и хьид 
щIы кIэм зэреджэр «кхъэ-
дэкIщ». Щхьэж и нэхъыжь-
хэр зыщIэлъ кхъуажэкхъэ-
хэм хуэпIащIэ машинэхэр 
гъуэгум щызэтрехьэ. Абы-
хэм яхэтщ IэфIыкIэ зратыну 
сабийхэри япэ ищахэм я 
кхъащхьэм Iэ дэзылъэну 
кIуэ балигъхэри. АдэкIэ хьид 
нэмэзым и чэзур къос. 

Мин бжыгъэм щIигъурт 
Налшык дэт мэжджы тыш-
хуэм хьид нэмэзыр щы  зы-
щIыну мэлыжьыхьым и          
21-м къекIуэлIахэр. Уеблэмэ 
зэ хуэ сахэм, абы и кIуэ-          
цIым щIэ  мыхуэу, мэжджыт 
пщIантIэр яуфэбгъуат. КIуэ 
пэтми нэхъыбэ мэхъу шууэ, 
фащэ ящыгъыу мы махуэм 
къы дэкIхэм я бжыгъэр. 
Иджы адыгэ цейкIэ хьидым 
хэтхэм я гъусэт Налшык 
щеджэ, муслъымэн къэрал-
хэм къикIа, я лъэпкъ щы-
гъынымкIэ махуэшхуэм 
къы хыхьахэри. 

Къызэхуэсахэм хъуэхъурэ 
хъутIбэкIэ закъыхуигъэзащ 
КъБР-м и муслъымэн Iуэ ху-
щIапIэм и унафэщI Дзасэжь 
Хьэзрэталий. Иужь кIэ КъБР-м 
лъэпкъ Iуэху хэм рэ жылагъуэ 
проектхэмкIэ и министр КIу-
рашын Анзор республикэм и 
Iэтащхьэ КIуэкIуэ Казбек и 
хъуэхъум къеджащ. А махуэ 
дыдэм КъБР-м и УнафэщIыр 
мэжджышхуэм екIуалIэри, 
муфтийм езыр ехъуэ хъуащ. 
Дзасэжь Хьэзрэталий рес-
публикэм и Iэтащ хьэр щы-
гъуа зэ ищIащ нэ щIикIыжым 

ЦIыхубэм  нэхъ  япэгъунэгъу  IэнатIэ
 

НэщIикIыж хьидым 
щIыналъэр егъэбжьыфIэ

епха дауэдапщэхэр щIына-
лъэм дагъуэн шэу зэры-
щекIуэкIым. 

Гуапагърэ нэжэгужагърэ 
щытепщэ мы махуэшхуэм и 
мыхьэнэр къыбгурыIуэн 
пап щIэ, урикъунщ абы нэщI 
зы Iыгъаи зымыIыгъаи, нэ-
мэз зыщIи зымыщIи, уеб-
лэмэ мымуслъымэни зэре-
кIуа лIэм. ИпэжыпIэкIи аращ 
цIыхугъэм и хабзэр. 

Гъэ къэси хуэдэу, Налшык 
дэт мэжджытышхуэм гуфIэ-
гъуэр щыгукъинэжт. Лэ гъу-
пэжьхэм абдеж дыдэм ща-
гъэхьэзыр шхыныгъуэхэр 
ягуэшу, сабийхэм папщIэ 
ягъэ хьэзыра IэфIыкIэ хъур-
жын цIыкIухэр зэIэпахыу, 
шыгу зэщIэщIакIэ къэзы -
жы хь хэр щхьэхуэу, диным 
хэп щIы кIыр зыхуэдизыр къо-
зыгъэщIэж упщIэхэмрэ уи 
жэуа пым къыпэкIуа тыгъэ-
хэмрэ тIуащIэ-щащIэу… 

НэщIикIыж хьидыр гъэ-
лъэпIэнымкIэ зи цIэ фIыкIэ 
зыгъэIу къуажэхэм илъэс 
къэс цIэщIэ къахоувэ. Мы 
гъэми а хабзэ дахэм хиубы-
дащ Ислъэмей, Дыгулыб-
гъуей, Зеикъуэ, Къэхъун, 
Дзэ лыкъуэдэс, Псыгуэнсу, 
Кэнжэ, Псыхъурей, Хьэп-
цIей, Болэтей, Хьэтуей, 

Джэр  мэншык, иджыри зи 
цIэ къидмыIуа куэд. 

Губгъуэм щапщэфIа шхы-
ным нэхърэ нэхъ IэфI 
щыIэ? Къэхъундэсхэми хьи-
дыр щрагъэкIуэкIыну къы-
хахар къуа жэ мэжджытым 
и пщIантIэрат. «Уи Iэ ижьым 
илъыр сэ мэгум ире мыщIэ» 
жыхуа Iэм ещхьу, хэзылъ-
хьам и цIэри ахъшэ халъ-
хьам и бжыгъэри мынаIуэу, 
къэ хъун мэжджытым екIуа-
лIэ хэм я къару защIэкIэщ 
 ма хуэш хуэр къызэ ры зэра-
гъэ пэщар. Къапщтэ мэ, 
адыгэм и цIыху зэхэ шэ- 
 кIэр игъащIэми зызымы-
хъуэжщ: нэхъыжьым жьан -
тIэр хухэхащ, Iуэхутхьэбзэр 
зи пщэ къыдэхуэ щIалэгъуа-
лэм етIысэхыпIэ яIэкъым, 
цIыхубзхэм ерыскъыр я 
пщэ дэлъщ, сабийхэм 
насыпыфIэну я къалэнщи, 
я зэш щытрагъэун ат трак-
ционхэр хурашэлIауэ, мэт-
хъэж. Фадэ хэмыту ма-
хуэшхуэр нэгузыужь мыхъу-
ну къызыщыхъухэм я 
 деж кIэ фIэщщIыгъуейми, 
хьэ  лэлрэ диным игъэдахэ 
хьэлрэ фIэкIа щалъэгъуа-
къым зи гугъу тщIы Къэ-
хъун хьидми адрей къуажэ 
зэхуэсхэми. 

Нэхъыбэр зэтехуэ щхьэ-
кIэ, гъэ къэс къуажэ щхьэ-
хуэхэм адрейхэм емыщхьу 
зыгуэр щIэуэ къыхалъ-
хьэри, къыкIэлъыкIуэ илъэ-
сым ар зигу ирихьам къещ-
тэ. Узыдэ плъеи ну зыхуэ-
фащэхэм язт Псыхъурей 
къуажэм ще кIуэкIа, сабий-
хэм КъурIэныр гукIэ зэра-
щIэр къэзыгъэ нэIуа зэ-
пеуэр. ЕгъэджакIуэм сурэ 
кIэщIхэм я зы кIапэ къри-
гъажьэурэ, еджакIуэ хэм 
ахэр и кIэм нагъэсырт. 
 НэгузегъэужьыпIэ къудей 
мыхъуу, апхуэдэ хьид щIы-
кIэм къыдэкIуэтей щIэб лэр 
диным ирегъэхъуап сэри, 
мы гъэм мынэщIыфар етIа-
нэгъэ бэлэрыгъынукъым, 
дыгъуасэ нэмэз зы мы щIар 
пщэ дей нэмэзлыкъым теу-
вэнущ. 

ЕкIуу, дахэу, Iэуэлъа-
уэншэу Хьид махуэр респуб-
ликэм зэрыщекIуэкIар щIы-
налъэм ис муслъымэнхэр я 
хабзэ дахэм зэрытетым и 
нэщэнэщ. Дауэдапщэхэр 
иджыри зэфIэкIакъым. Зы-
гъэIэпхъуахэм я гуфIэгъуэ 
махуэхэр иджыри республи-
кэм щокIуэкI. 

ЧЭРИМ Марианнэ. 

КIуэкIуэ Казбек зригъэлъэгъуащ зауэ Iуэху хэхам 
хэтхэмрэ абыхэм я унагъуэ хэмрэ защIэгъэкъуэным-
кIэ къызэрагъэпэща, «Хэкум и хъу макIуэхэр» къэрал 
фондым и щIыналъэ къудамэр щы лэжьэну унэр. УФ-
м и Президент Путин Владимир Федеральнэ Зэхуэсым 
Зэрызыхуигъэзам къалэну къы щигъэлъэгъуауэ щы-
тащ фондыр къызэрагъэпэщу, абы и къудамэхэр 
къэралым и щIыналъэ псоми къыщызэIуахыну. 

ЛЭЖЬЫГЪЭ зекIуэм хэтащ КъБР-м и Iэтащхьэм и 
 Администрацэм и УнафэщI Къуэдзокъуэ Мухьэмэд, 
 КъБР-м и Правительствэм и УнафэщIым и къуэдзэ 
 Хъубий Марат, республикэм транспортымрэ гъуэгу хо-
зяйствэмкIэ и министр ДыщэкI Аслъэн, Налшык къалэ 
администрацэм и Iэтащхьэ Ахъуэхъу Таймураз сымэ.

Фондым и къудамэр щылэжьэну унэр къалэм и кум 
хуэзэу къыхахащ, Къэбэрдей уэрамым тетщ. А щIыпIэм 
къытеувыIащ цIыхухэр нэхъ тыншу екIуэлIэфын, къалэм 
и дэтхэнэ лъэныкъуэмкIи къикI транспортыр бгъэ ды-
хьэфын хуэдэу зэрыщытым къыхэкIыу. Зэман гъунэгъум 
унэм зэгъэпэщыжыныгъэ лэжьыгъэхэр щрагъэжьэнущ, 
фондым и хэщIапIэм иубыдынущ метр зэбгъузэнатIэу 
зы мин. 

«Хэкум и хъумакIуэхэр» фондым и къудамэу Къэбэр-
дей-Балъкъэрым щыIэм зауэ Iуэху хэхам хэтхэм, абы и 
ветеранхэм, я унагъуэхэм зыхуэныкъуэ дэIэпыкъуны-
гъэхэр щыхуащIэнущ, сыт хуэдэ IуэхукIэ, гугъуе хь кIэ 
зыхуагъазэми, зэрахузэфIагъэкIынум и хэкIыпIэхэр 
къыщыхуагъуэтынущ. ЩIэгъэкъуэн яхуэхъунущ фIагъ 
лъагэ зиIэ медицинэ Iуэхутхьэбзэхэр хуа щIэ ным кIэ, со-
циальнэ, психологие реабилитацэ ягъуэ  тынымкIэ, сана-
торэхэм кIуэнымкIэ, зыхуэныкъуэ хущ хъуэхэмкIэ къы- 
зэгъэпэщынымкIэ. Къищынэмы щIауэ, ветеранхэм 
ядэIэ пыкъунущ я псэукIэр ирагъэ фIэкIуэнымкIэ, егъэ -                
джэ ныгъэ и лъэныкъуэкIэ, нэгъуэщI IэщIагъэм 
хуе  джэ   жынымкIэ, лэжьыгъэ IэнатIэкIэ къызэ-
гъэпэщынымкIэ, хьэ рычэтыщIэ Iуэхухэм хыхьэнымкIэ, 
Къалэн куэд щызэфIах центрхэм зыхуэныкъуэ дэфтэр 
зэмылIэужьыгъуэхэр къеIыхынымкIэ. 

Фондыр жыджэру дэлэжьэнущ жылагъуэм социальнэ 
дэIэпыкъуныгъэхэр щыхуащIэ къэрал IуэхущIапIэ псо-
ми. КъищынэмыщIауэ, цIыхухэм я Iуэхухэр нэхъ тыншу 
зэфIахын папщIэ абы и къудамэхэр республикэм и 
 районхэми къыщызэIуахынущ.

«Хэкум и хъу макIуэхэр»
фондым и хэщIапIэр

нущ метр зэбгъузэнатIэ 
мин 15-м щIигъу. Ухуэны-
гъэм и план нэхъыщхьэм 
итхэм ятепщIыхьмэ, хэ- 
тынущ IуэхущIапIэм и            
уна фэщIхэр щы лэжьэну              
унэ, спорт зэмы лIэу -           
жьы гъуэхэм хуэгъэпса 
 уты кухэр, сабий джэ-
гупIэхэр, къэкIыгъэ хьэлэ-
мэт хэр, дахэхэр щагъэ-
тIысыну щIы пIэ, тетIыс-
хьэпIэхэри щIыгъужу, зы-
гъэпсэхупIэхэр, лъэс 
лъагъуэ екIухэр. Апхуэдэу 
автомобиль гъэувыпIи иIэ-
нущ.

ЗыгъэпсэхупIэхэм
къахохъуэ

Къэбэрдей-Балъкъэр Республикэм и Iэтащхьэ КIуэкIуэ 
Казбек иригъэкIуэкIащ Егъэджэныгъэ хэха щрагъэгъуэт, 
фейдэ къегъэщIыным емыпха «Iуащхьэмахуэ» корпоратив 
университет» IуэхущIапIэм и КIэлъыплъакIуэ советым хэт-
хэм я япэ зэIущIэр. 

СОВЕТЫМ и тхьэмадэу хаха КIуэкIуэ Казбек къыхигъэ-
щащ кор поратив университетым и къалэн нэхъыщхьэр щIы-
налъэ, къэрал къулыкъущIапIэхэм щылажьэхэм я IэщIагъэм 
хэгъэхъуэныр зэрыарар. А Iуэхум къэралыр зэрыхуэныкъуэр 
ЩIы пIэ самоуправленэхэмкIэ УФ-м и Президентым деж щыIэ 
советым и зэIущIэм къыщигъэлъэгъуащ Путин Владимир. 

«Iуэхур дызыхуэныкъуэщи, гъуэгу захуэм дызэрытетым шэч 
хэлъкъым, - жиIащ КIуэкIуэ Казбек. - Абы дызэрыт зэманым 
къытхуигъэув къалэнхэмрэ мардэщIэхэмрэ, Къэбэрдей-Балъ-
къэрым зиужьынымкIэ зыхуэдгъэувыжхэм, къэрал Уна фэ-
щIым ди пщэ кърилъхьэхэм пэлъэщын IэщIагъэлIхэр къыщIи-
гъэкIынущ».

КIэлъыплъакIуэ советым хагъэхьащ УФ-м и Федеральнэ 
Зэхуэсым и Къэрал Думэм и депутатхэр, КъБР-м и Парламен-
тым, Правительствэм хэтхэр, гъэзэщIакIуэ, щIыналъэ къу-
лыкъу щIапIэхэм щыIэхэр, еджапIэ нэхъыщхьэхэм щы-
лажьэхэр, жылагъуэ зэгухьэныгъэхэм я лIыкIуэхэр. «Iуащ-
хьэмахуэ» корпоратив университет» IуэхущIапIэм и къызэ-
гъэпэщакIуэщ  КъБР-м и Iэтащхьэм и Администрацэр, КъБР-м 
ЩIалэгъуа лэм я IуэхухэмкIэ и министерствэмрэ Егъэджэны-
гъэмрэ щIэ ныгъэмкIэ и министерствэмрэ. 

Советым и зэIущIэм хэтащ КъБР-м и Парламентым и Уна-
фэщI Егоровэ Татьянэ, КъБР-м и Правительствэм и УнафэщI 
Мусуков Алий, УФ-м и Федеральнэ Зэхуэсым и Къэрал 
Думэм и депутатхэу Быф Анатолэ, Геккиев Заур, Родинэ 
Викторие, Щхьэгуэш Адэлбий, КъБР-м и Iэтащхьэм и Ади-
министрацэм и УнафэщI Къуэдзокъуэ Мухьэмэд, Налшык 
къалэ админист рацэм и Iэтащхьэ Ахъуэхъу Таймураз, КъБР-м 
и Iэтащхьэм и чэнджэщэгъу Миронов Николай, Къэбэрдей-
Балъкъэр къэрал университетым и ректорым и къулыкъур 
пIалъэкIэ зыгъэзащIэ Алътуд Юрэ, КъБКъМА-м и ректор 
Апажэ Аслъэн, «Российское общество «Знание» урысейпсо 
жылагъуэ къэрал IуэхущIапIэм и унафэщIым и къуэдзэ Сери-
ков Антон, Кавказ Ищхъэрэм ГъуазджэмкIэ и къэрал инсти-
тутым и ректор Ра хаев Анатолий, КъБР-м экономикэ зыу-
жьыныгъэмкIэ и министр Рахаев Борис, абы и япэ къуэдзэ 
ТIымыжь Хъусен,  КъБР-м ЗыужьыныгъэмкIэ и корпорацэм и 
унафэщI Чочаев Ахъмэт.

«Мэшыкъуэ» щIэныгъэ центрым унафэщIхэр зэрыща-
гъэхьэзыр программэм и гугъу ищIащ Сериков Антон: ««Iуащ-
хьэмахуэ» корпоратив университет» проектыр Кавказ Ищхъэ-
рэм щыяпэщ. Ар къыщIызэIуахар республикэм уна фэщI               
къу лыкъум пэрытыфынухэр ягъэхьэзырын папщIэщ. Абы па-
пщIэ щIэн хуейхэр убзыхуауэ япэу утыку къизыхьар Къэ бэр-
дей-Балъкъэррат».

Егъэджэныгъэ хэха щрагъэгъуэт, фейдэ къегъэщIыным 
емып ха «Iуащхьэмахуэ» корпоратив университет» IуэхущIа-
пIэм и унафэщI Айбазовэ Тамарэ 2023 гъэм зэрылэжьэну 
яубзыхуа жыпхъэм къызэхуэсахэр щигъэгъуэзащ. «Хэгъэгум 
зыхуей хуэзэу щылэжьэну унафэщI гуп дгъэхьэзырын папщIэ 
Iуэхур зыIутыр къэтпщытэн хуейщ», - жиIащ абы. Университе-
тым щеджэнухэр унэтIыныгъэ зыбжанэкIэ ягъэхьэзырынущ. 

УнафэщIым къызэрыхигъэщамкIэ, иджыпсту нэхъыбэу 
зэлэжьынухэм ящыщщ Украинэм щекIуэкI дзэ Iуэху хэхам хэт-
хэм я сабийхэм папщIэ къызэрагъэпэща «ЛIыхъужьхэм я 
бын хэр» проектым хэтынухэм защIэгъэкъуэныр. Япэ егъэ-
джэ ныгъэ Iуэхур щекIуэкIынур «Мэшыкъуэ» центрращ, 
иужькIэ Къэбэрдей-Балъкъэрым къыщызэрагъэпэщынущ. 

IэщIагъэлIхэр ягъэхьэзыр

Мы гъэм мэлыжьыхьым и 25-м 
илъэс пщыкIущ ирокъу Адыгэ 
ныпым и махуэр ди лъэпкъэгъуу 
дунейм тетым зэрагъэлъапIэрэ. 
2010 гъэм ар къыхилъхьауэ щытащ 
Дунейпсо Адыгэ Хасэм. 

ЛЪЭПКЪ къэс езым иIэжщ и къе-
жьапIэ, и тхыдэ, ирехъу ар хабзэм, 
щэнхабзэм е гъэсэныгъэм ехьэ-
лIауэ. А фIыгъуэ мылъытэу лъэп-
къыр зэтезыIыгъэр тхъу мэжыну ди 
къалэнщ дэт хэнэ зыми. 

ЛIэщIыгъуитIым нэблэ гъауэ 
адыгэм къыдогъуэгу рыкIуэ и ны-
пыр. Иужьрей илъэс зыбжанэм 
къриубы дэу мы махуэшхуэм лъэпкъ, 
дунейпсо мыхьэнэ иIэ  хъуащ. Гъэ 
къэси цIыху нэхъыбэ кърихьэлIэу, 
ады гэ хэр зыщыпсэу щIыпIэхэм я 
музейхэм, библиотекэхэм, курыт 
еджапIэхэм, сабий гъэ сапIэхэм, 
щэнхабзэмкIэ унэхэм Iуэху гъэщIэ-

гъуэн куэд щрагъэкIуэкI. Адыгэ 
ныпым ехьэлIа а дауэдапщэхэм нэ-

хъыжьхэри, ныб жьы щIэхэри къе-
кIуа лIэ зэ ры хъуам ущымыгуфIы кIыу 
 къанэркъым. Мыпхуэдэ махуэ дахэр 
лъэпкъым и лъэр щIэзыгъэкIщ, и 
пщIэр зы Iэтщ. Дя пэкIи ди къэра-
лым, ди лъэп къым я къэ кIуэ нумкIэ 
ар Iуэху щхьэпэ зэрыхъунум шэч 
хэлъкъым. ФIы щIэ ин яхудощI абы 
зи къару хэзылъхьэ псоми! 

Си гуапэу адыгэу щыIэм сы ны-
вохъуэхъу узыншагъэ бы дэрэ ехъу-
лIэныгъэрэ фи Iэну, лъэпкъым къы-
хуэщ хьэпэн Iуэху куэд влэжьыну! 

Тхурехъу Адыгэ ныпым и махуэр 
угъурлы! ИрещIэращIэ Хэкур, адыгэ 
лъэпкъыр! Иребыдэ лъэпкъхэм яку 
дэлъ зэныбжьэгъугъэр! 

СЭХЪУРОКЪУЭ Хьэутий,
Дунейпсо Адыгэ Хасэм и 

тхьэмадэ.

Сурэтыр Къарей Элинэ трихащ.

Адыгэ ныпым и махуэр тхурехъу угъурлы!                         



Дунейм
щыхъыбархэр

Кулиев Къайсын и цIэр зезыхьэ 
Балъкъэр къэрал драмэ театрым 
иджыблагъэ щекIуэкIащ Къэбэр-
дей-Балъкъэрым и цIыхубэ тхакIуэ, 
КъБР-м щэнхабзэмкIэ щIыхь зиIэ и 
лэжьакIуэ Моттаевэ Светланэ къы-
зэралъхурэ илъэс бжыгъэ дахэ зэ-
рырикъум траухуа пшыхь.

КУЭД щыгъуазэщ Моттаевэр бзэ 
зыбжанэкIэ зэрытхэм, ар журналист 
Iэзэу, тхакIуэу, зэдзэкIакIуэу, лите-
ратурэ критикыу зэрыщытым. Свет-
ланэ Урысейм и Журналистхэм, Тха-
кIуэхэм я зэгухьэныгъэхэм, Журна-
листхэм я Дунейпсо федерацэм хэтщ. 

Моттаевэм и тхыгъэхэр щIэх-щIэ-
хыурэ къытрадзэ республикэм къы-
щы дэкI газетхэмрэ журналхэмрэ, ар 
телерадионэтынхэм къыщагъэп са-
лъэ, жыпIэнуракъэ, республикэм и 
жы лагъуэ-щэнхабзэ гъащIэм жы-
джэру хэтщ.

- Светланэ нэхъыфIу фэзгъэцIыхун 
папщIэ абы и гъащIэм щыщ Iыхьэ 
гуэрхэр нывжесIэжыну сыхуейт, - 
жиIащ КъБР-м щэнхабзэмкIэ и ми-
нистр Къумахуэ Мухьэдин зэIущIэм  
и пэщIэдзэм. - Журналист IэкIуэлъа-
кIуэ, усакIуэ Iэзэ, цIыхугъэ зыхэлъ 
Моттаевэ Светланэ япэгъунэгъущ 
икIи къацIыху тхылъыр фIыуэ зы-            
лъагъу, цIыхубэ макъамэхэм едаIуэ, 
театр хэм екIуалIэ, нэхъ кIэщу жы-
пIэмэ, къэ зыухъуреихь дунейм тет да-
хагъэ псоми гу лъызытэ дэтхэнэми            
ар и нэIуасэщ. УсакIуэу ущытыныр на-
сыпщ, ауэ щыхъукIи, ар къаруушхуэ 
пIызых,  жэуаплыныгъэ ин зыпылъ 
IэщIагъэщ. Сыт щхьэкIэ жыпIэмэ, 
уса кIуэхэм я псалъэм къаруушхуэ 
яIэщ, аращ ар лIэщIыгъуэхэми щIып-
хы IукIыфыр, - жиIащ министрым. 

АдэкIэ Къумахуэм къызэхуэсахэм 
ягу къигъэкIыжащ усакIуэ бзылъху-
гъэм и гъащIэ гъуэгуанэр. 

Светланэ Балъкъэр Ипщэ къуажэм 
щIэныгъэ зиIэ унагъуэм халъхуащ. 
Абы и анэм педагогикэ техникумыр 

Сом мелуан 30-м 
щIигъу 

Урысей ФСБ-м и управленэу КъБР-м 
щыIэм, КъБР-м щыIэ МВД-м я лэ жьа-
кIуэхэм экономикэм пыщIа щIэпхъа-
джагъэхэм пэщIэтынымкIэ Iуэхухэр 
щрагъэкIуэкIым къыщIагъэщащ ком-
мерческэ IуэхущIапIэхэм я зым и уна-
фэщIыр бюджет ахъшэшхуэ зы кIэ-
щIэупщIэным зэрыпыщIар. 

2022 гъэм и бадзэуэгъуэмрэ шыщ-
хьэу Iумрэ къриубыдэу республикэм 

Светланэ и пшыхь дахэ 

 къиухат, уеблэмэ ар ящыщт япэ па-
рашютистхэм. Светланэ и унагъуэри 
яхэтащ хэкум ирахуахэм. Адэжь 
 щIыналъэм къигъэзэжа иужь, 1957 
гъэм, ар щIэтIысхьащ Къэрэшей-
Шэрджэс пединститутым, ещанэ кур-
сым щIэсу КъБКъУ-м и филологие 
факультетым зыкъригъэдзыжри, ар 
къиухащ. 1962 гъэм Шэрэдж щIы-
налъэм ит курыт еджапIэхэм я ин-
спектору Моттаевэм лэжьэн щIидзат. 
ИтIанэ Жэмтхьэлэ дэт школым и 
унафэщIым и къуэдзэу, Шэрэдж 
 щIыналъэм и лэжьакIуэ щIалэгъуа-
лэм я школым и унафэщIу щы-             
тащ. 1965 гъэм телевиденэм ирагъэ-
благъэри, щIалэгъуалэ, сабий нэтын-
хэм я редактору лэжьащ. Абы яужь 
Моттаевэм и гуащIэ хилъхьащ «Эль-
брус» тхылъ тедзапIэм. 2003 гъэм 
щыщIэдзауэ ар щолажьэ «Кабарди-
но-Балкарская правда» газетым.

КъБР-м и Парламентым къыбгъэ-
дэкI хъуэхъу тхыгъэм пшыхьым къы-
щеджащ абы и унафэщIым и къуэдзэ 
Жанатаев Сэлим.

- Сэри си лэжьэгъухэми къабгъэ дэ-
кIыу сынохъуэхъуну сыхуейщ. Уи му-
рад  псори къохъулIэну, иджыри               
илъэс куэдкIэ узыншэу утхуэлэжьэну 
ди гуапэщ, - жиIащ абы. 

Моттаевэм хъуэхъукIэ зыхуигъэзащ 
Дунейпсо Адыгэ Хасэм и тхьэмадэ 
Сэхъурокъуэ Хьэутий. Абы жиIащ, 
Моттаевэм и лъэпкъым и гъусэу 
 гъуэгуанэ гугъу къызэрикIуам емы-
лъытауэ, псэ къабзэ, дуней еплъыкIэ 
дахэ иIэу къызэрынар.

Моттаевэ Светланэ хуэгъэпса 
пшыхьым къыщыпсэлъащ тхыдэдж, 
Урысейм и Журналистхэм, ТхакIуэ-
хэм я зэгухьэныгъэхэм хэт Бейты-
гъуэн Сэфарбий, «Горянка» газетым 
и редактор нэхъыщхьэ, усакIуэ, дра-
матург Къаныкъуэ Заринэ, филоло-
гие щIэныгъэхэмкIэ доктор Биттиро-
вэ  Тамарэ, «Кабардино-Балкарская 
 правда» газетым и редактор нэхъыщ-
хьэ Бжьахъуэ Ранетэ сымэ, нэгъуэщI-
хэри.

Светланэ и IэдакъэщIэкI усэхэм 
пшы хьым къыщеджащ артистхэу 
Моттаев Тимур, Созаев Ильяс, Джап-
пуевэ Лейлэ, Бауаевэ Iэминэ сымэ. 
Абы и усэхэр зи лъабжьэ уэ рэдхэр 
ягъэзэщIащ «Иоканто» уэрэ джыIакIуэ 
гупым, Музыкэ театрым и уэ рэ д-
жыIакIуэ Габуевэ Зухра сымэ.

Пшыхьым зыкърезыгъэхьэлIахэм я 
гукъыдэжыр къаIэтащ «Кабардинка», 
«Балкария», «Терские казаки» къэ-
факIуэ гупхэм.

ЩОМАХУЭ Залинэ.
Сурэтхэр Къарей Элинэ трихащ.

НэщэнэфI халъагъуэ
«Спартак-Налшык» (Нал-

шык) - «Форте» (Таганрог) - 
1:1 (0:0). Налшык. «Спар-
так» стадион. Мэлы жьы-
хьым и 22-м. ЦIыхуи 150-рэ 
еплъащ. 

Судьяхэр: Целовальни-
ков (Астрахань), Городовой, 
Пичугин (тIури Ставрополь 
щыщщ). 

«Спартак-Налшык»: Сиу-
каев, Далиев, Белоусов, 
Мэкъуауэ, Ольмезов, Топу-
рие (ЛIыхъугу, 78), Хьэшыр, 
Жангуразов (ХьэцIыкIу, 63), 
Дэхъу, Торосян (Масленни-
ков, 63), ЛIуп.

«Форте»: Полянский, Ма-
шэжь, Мачилов (Балахонов, 
83), Горюшкин, Муслуев, Во-
лодкин (Коржунов, 90+2), 
Могилев (Юрин, 83), Карта-
шов, Саадуев, Малыш (Ро-
манов, 83), Лаврищев.

Топхэр дагъэкIащ: Лав-
рищевым, 81 (0:1). Ольме-
зовым, 90+2 (1:1). 

Дагъуэ къыхуащIащ: Ма-
чиловым, Хьэшырым, Хьэ-
цIыкIум, Лаврищевым, По-
лянскэм, Саадуевым.

Джэгум къыхахуащ: Са-
адуевыр (зэIущIэ нэужьым).

УРЫСЕЙ Федерацэм 
фут болымкIэ и етIуанэ ли-
гэм и Япэ гупым 2022 - 2023 
гъэхэм щекIуэкI зэхьэзэ-
хуэм и пэщIэдзэ Iыхьэм 
хыхьэ иужь зэIущIэр щэбэт 
кIуам Налшык щызэхэтащ. 
Ди щIалэхэм кърагъэблэ-
гъат икъукIэ зыкъызэкъуэ-
зыха Таганрог и «Форте»-р. 
ЖыпIэну ирикъунщ Къэ-
бэрдей-Балъкъэрым и къа-
лащхьэм къэкIуэным ипэ 
къихуэу хьэщIэхэм зэкIэлъ-
хьэу жьу зэIущIиплIым те-
кIуэныгъэхэр къызэрыща-
хьар икIи а лъэхъэнэм 
къриу быдэу топ дагъэкIа-
хэмрэ къыхудагъэкIахэмрэ 
узэрагъэгужьейр: 22-1!

Апхуэдэу щыт пэтми, 
«Спартак-Налшыкым» и 
фут  болистхэр джэгупIэ губ-
гъуэм къихьащ я пщIэр 
 лъагэу яIыгъыжыну хущIэ-
къуу. ГурыIуэгъуэт, япэ 
 ли гэм щIэбэныну командэ 
нэхъыфIихым ахэр зэры хэ - 
мы хуэжынур, ауэ, гупым 
щы пашэхэм ящыщ зым 
 хуэ   фэщэну пэщIэтмэ, топ-
джэгум дихьэххэм я гупэр 
нэхъ къыхуагъэзэжыным 
щыгугъырт. Ди жагъуэ зэ-

ры хъущи, а махуэм стадио-
ным къекIуэлIар зырызурэ 
къыпхуэбжынут - цIыхуи 
150-м нызэрыхьэсу арат.

Иужьрей текIуэныгъэ 
лъэщ хэм игъэгушхуа «Фор-
те»-м и футболистхэр зан-
щIэу ипэкIэ кIуэтащ. Абы-
хэм я капитан Пащты Рус-
лан и фэбжьхэр иджыри 
зэр имыгъэхъужам къыхэ-
кIыу мы зэIущIэм хэтыфа-
къым. АрщхьэкIэ нэгъуэщI 
ди лъахэгъу Машэжь Рат-
мир тIуми я лэжьыгъэр 
 щIигъуу кърихьэлIащ. Ар 
дэ нэкIи къыщыщIидзырт 
икIи зэгуэр къыдэджэгуу 
щыта ди щIалэхэр хуабжьу 
гугъу иригъэхьырт.

Налшыкдэсхэри къикIуэ-
тынутэкъым. Абыхэми къа-
руушхуэ трагъэкIуадэрт я 
ебгъэрыкIуэныгъэхэм. 

Апхуэдэу щыт пэтми а 
джэгум и хьэлэмэтагъ псо-
ри къы щыхъуар кIэух да-
къикъэхэращ. Адрей лъэ-
хъэнэр зыщыбгъэгъупщэж-
ми хъунущ. 

81-нэ дакъикъэм «Фор-
те»-м и гъуащхьэтет Полян-
ский Даниил топыр лъэщу 
къыдихуащ. Абы пэмыплъа 
ди гъуащхьэхъумэхэм яIэ-
щIэ кIащ ар напIэзыпIэм зы-
Iэрыхьа Лаврищев Дмит-
рий икIи бжыгъэр къызэIуха 
 хъуащ. 

Къыпщыхъунут абдежым 
джэгур щыбгъэувыIэфыну. 
ФIэщщIыгъуейт хьэщIэхэм 
зи чэзу текIуэныгъэр зыIэ-
щIагъэкIыну.

Налшыкдэсхэм къахуэ-

нэжа къару псори зэщIа-
гъэуIуащ, щытыкIэр ягъэ-
зэкIуэжын папщIэ. Джэгум 
хухаха зэманыр иухыу 
 судьям иджыри дакъи-
къиплI къыщIигъуа нэужь-
кIи, абыхэм я ебгъэрыкIуэ-
ныгъэхэр ягъэувыIакъым. 
ИкIи 92-нэ да къикъэм я 
насып къикIащ. Дэхъу Ис-
лъам Iэзэу къыхита  угло-
войм иужькIэ, гъуащ  хьауэ-
хэм къадэIэпы къуну къэкIуа 
Ольмезов Артур дахэ дыдэу 
бжыгъэр зэхуэдэ ищIыжащ.

ТекIуэныгъэр зи Iэ рылъ-
хьэу къэзылъыта хьэщIэхэр 
абы къигъэлыбащ. Абыхэм 
футбол хабзэр къызэпау- 
ду, судьям хуэмыфащэ 
 ирапэсу хуежьащ, зэIущIэр 
зэриухами гу лъамытэу. 
Аращ къызыхэкIар Сад-    
дуевыр джэгум къыхахуу, 

щIалитI-щыми дагъуэ щIы-
хуащIар. 

«Спартак-Налшыкымрэ» 
«Форте»-мрэ щызэдэджэ-
гуа зэманым къриубыдэу 
стадионым пшэ фIыцIэхэр 
къыщхьэщыхьэри, уэ пIа-
щэхэр хэлъу уэшхышхуэ 
къыщешхащ. ЗэIущIэм и 
кIэух дакъикъэхэм дыгъэр 
къыкъуэжри, лэгъупыкъури 
къахукъуэплъыжащ. Ди ко-
мандэм и къэкIуэнум хуэ-
гъэзауэ куэдым абы 
нэщэнэфI халъэгъуащ. Ауэ   
ар къыщыхъуфынур мы 
гъэракъым - налшыкдэсхэр 
зэкIэ урысей футболым и 
лъащIэ дыдэм къыщынащ 
икIи адэкIэ нэхъыбэ ды -     
дэу зыщIэбэнынур етIуанэ 
 ли гэм и Япэ гупым и ебланэ 
увыпIэращ. 

Иджы щыгъуазэ фыхуэт-
щIынщ иужьу зэхэта зэIущIэ-
хэм къарикIуа бжыгъэхэм. 
Мис ахэр: «Биолог-Новоку-
банск» (Прогресс) - «Чай-
ка» (Песчанокопскэ) - 0:2, 
«Алания-2» (Владикавказ) - 
«Динамо» (Ставрополь) - 
0:2, «Легион» (Мэхъэчкъа-
лэ) - «Мэшыкъуэ КМВ» 
(Псыхуабэ) - 5:1, «Кубань-
Холдинг» (Павловскэ) - 
СКА (Дон Iус Ростов) - 2:0, 
«Дружба» (Мейкъуапэ) - 
«Черноморец» (Новорос-
сийск) - 0:3.

КъыкIэлъыкIуэ джэгу-
гъуэр «Спартак-Налшы-
кым» Псыхуабэ щригъэ кIуэ-
кIынущ. Мэлыжьыхьым и 
28-м ди щIалэхэр я хьэщIэ-
нущ щIыпIэ «Мэшыкъуэ-
КМВ»-м

ХЬЭТАУ Ислъам.

Щэрмэт Людмилэ  Аруан 
райо ным хыхьэ Къэ хъун къуа-
жэм 1953 гъэм къыщалъ хуащ. 
Курыт еджапIэр къиух ри, ар 1 
щIэтIысхьащ Щукиным  и  цIэр 
зэрихьэу  Москва дэт Театр 
училищэм (адыгэ студием, 
егъэджа -кIуэр профессор 
Калиновс кий Леонидт). «Дра-
мэмрэ  эст ра дэмрэ я театрым 
и артист» иту диплом зрата 
цIы хуиблым ящыщ зыщ Люд-
милэ. 

1975 гъэм Налшык къызэри-
гъэзэж лъандэрэ, ар Щоджэн-
цIыкIу Алий и цIэр зезыхьэ 
Къэбэрдей къэрал драмэ 
теат рым щолажьэ. Щэрмэ-
тым 1997 гъэм «Къэрэшей-
Шэрджэс Республикэм щIыхь 
зиIэ и артисткэ», 2008 гъэм 
«КъБР-м и цIыхубэ артисткэ» 
цIэ лъапIэхэр къыхуагъэфэ-
щащ.

Хьэл зэмыщхь зиIэ цIыху-
хэм я щытыкIэм тын шу зэри-
увэфым и фIыгъэ кIэ, абы уты-
ку кърихьащ лIыхъужь зэмы-
лIэужьыгъуэ куэ дым я образ-
хэр. Псалъэм и хьэтыркIэ, 
Къэбэрдей театрым и тхыдэм 
къы хэнащ Еврипид и «Иппо-
лит» (Корифейкэм и о б-
разыр), ЩоджэнцIыкIу Алий и 
«Къамботрэ Лацэрэ» (Лацэ), 
IутIыж Борис и «Тыргъэтауэ» 
(Адисэ), Думбадзе и «Кука-
рачэ» (Ревекэ), Шортэн Аскэр-
бий и «Яшэмрэ къэзышэ хэм-
рэ» (Цоцэ), Иоселиани и 
«Хъыджэбз къыдэнэжахэр» 
(хъы  джэбзихми я ролхэр 
 гъуэрыгъуэу), Арро и «Мо къэ-
кIуам феплъыт» (Ларисэ), 
IутIыж Борис и «Хьэпэщып-
хэ» (Бабынэ) спектаклхэм, нэ-
гъуэщI куэдми Людмилэ щи-
гъэзэщIа роль купщIафIэхэр. 
Лирикэ, комедие лIыхъужьхэм 
я образхэм  къадэкIуэу, Люд-
милэ егъэзащIэ драмэ рол-
хэри. Абы къегъэлъагъуэ ак-
трисэр езым и жыпхъэм, и 
джэгукIэ щхьэ хуэм и гугъу 
щыпщI хъуну зэманым 
зэрынэсар. Щапхъэ нэрылъа-
гъущ Кайтов Сулъ тIан и 
пьесэм къытращIыкIа «Анэм 
и гур» спектаклым щигъэза-
щIэ Марие Павловнэ, Нико-
лаи Альдо и «Гулъытэншэ хъу-
ахэр» лэжьыгъэм хэт Пьер, 
Нало Заур и новеллэм къытра-
щIыкIа «IэфIынэ и нэ фIыцIи-
тIыр» спектаклым анэм и об-
разыр, Горин Григорий и «Кин 
ЕплIанэм» Госуилл сымэ я 
ролхэр зэригъэзащIэр. Тырку 
драматург Несин Азиз и 
пьесэм къытращIыкIа «СыукI 
иджы, дунейнэху!» спек-
таклым хэт Дихэ и ролыр зди-
гъэзащIэм, иджыри зэ Люд-
милэ джэгукIэ гъэщIэ гъуэн кIэ 
ди пащхьэм къиу ващ.

Москва ягъэкIуэнухэр къы-
щы хах зэIущIэм екIуэлIахэм 
ящыщ зыт Людмилэ. Курыт 
еджапIэм адыгэбзэкIэ фIэкIа 
щемыджа Людмилэ и урысыб-
зэр «ещIэкъуауэрт», ауэ къы-
лъыса лэжьыгъэр и анэ-
дэлъхубзэмкIэ екIуу щигъэ-
лъагъуэм, Калиновскэм зэуэ 
гу къылъитащ актрисэ хьэ-
лэмэт къызэрыщIыкIыну пща-

Футбол

ДифI  догъэлъапIэ

Илъэс 48-рэ хъуауэ театр гъуазджэм 
пэжкIэ къулыкъу хуэзыщIэ артисткэ 
емызэшыжщ Щэрмэт Людмилэ СулътIан 
и пхъур. А зэманым къриубыдэу абы 
 игъэзэщIащ роли 100-м щIигъу, зым 
 нэхърэ адрейр нэхъ гукъинэжу, цIыхухэр 
хьэщыкъ ищIауэ. И IэщIагъэм зэры хуэ-
Iэижьым и мызакъуэу, Людмилэ гуп 
хэтыкIэ зыщIэ цIыху гуапэщ, хьэлэлщ, 
лъэпкъ Iуэхум гудзакъэ хузиIэ бзылъ-
хугъэ щыпкъэщ. Къыдэлажьэхэми и 
 ныбжьэгъухэми ящIэ ар зэрыгупцIанэр, 

и Iэр къызыпекIуэкI сыт хуэдэ IуэхукIи 
зыкъыпщIигъэкъуэну зэрыхьэзырыр, 
«хьэуэ», «хъунукъым» псалъэхэр абы 
къы зэримыгъэсэбэпыр. ЦIыху къызэры-
гуэкI, ауэ зэчий ин зыбгъэдэлъ Щэрмэт 
Людмилэ и джэгукIэм кIэлъыплъыну 
I эмал зиIа псори щыхьэт техъуэфынущ 
ар сыт хуэдэ ролми зэхуэдэу фIыуэ 
зэрыпэлъэщым. Образ зэмылIэужьы-
гъуэхэр гъэщIэгъуэныщэу утыкум щыде-
гъэлъагъу Людмилэ, псом хуэмыдэу  фIы 
дыдэу къехъулIэу къызолъытэ гушыIэр. 

щэм. ЕджэхукIи и нэIэ зыт-
ригъэтар а хъыджэбзым и за-
къуэкъым, атIэ адыгэ сту-        
дием щеджа дэтхэнэ зыми            
ар адэ хуэдэу къащхьэщы-
тащ. Езыми къыдеджа нэ-
гъуэщI артистхэми Москва и 
театр зэхуэмыдэхэм лэжьа-
пIэ къыщыхуагъэлъэгъуат, 
ауэ гупыр зэрызэрыIыгъыу, 
Ка линовскэмрэ Ефэнды 
Джы лахъс тэнрэ (щэнхабзэм-
кIэ министру щытар) илъэ-         
ситхукIэ зы хуаущиям тету, я 
хэку къагъэзэжащ, Адыгэ 
теат рым щы лэжьэн папщIэ. А 
лIитIращ Людмилэ гъуэгу-
гъэлъагъуэ хуэхъуауэ къи-
лъытэр нобэр къыздэсым икIи 
икъукIэ яхуэарэзыщ. 

Гъуазджэм и лэжьакIуэ 
 ухъун щхьэкIэ, дауи, ухуеин 
къудейр мащIэщ, ар икIи уи 
лъым хэлъыпхъэщ. Людмилэ 
IэщIагъэ хуэхъуауэ и гъащIэм 
къыщыдэгъуэгурыкIуэри и 
адэ-анэм я деж къыщожьэ. 

- Артистыгъэр яхэлът си  
адэми си анэми, - жеIэ Щэр-
мэ тым. - Къуажэм щагъэува 
«Къамботрэ Лацэрэ» спек-
таклым ахэр зэрыхэтам и мы-
закъуэу, си анэр къызэрыгуэкI 
гъащIэми щыджэгурейт. 
Илъэс 90-кIэ псэуати, и нэкIум 
зы зэлъагъэ иIакъым, си 
адэмрэ абырэ зэгурыIуэ-зэ-
дэIуэжу, я псэр зы чысэм 
илъщ жыхуаIэм ещхьу зэры-
зэ дэпсэуар арагъэнщ. Сызэ-
рианэм щхьэкIэ жысIэу щIэ-
джы кIакIуэхэм къащыхъуну 
сыхуейкъым, ауэ ар цIыху 
 угъурлыт. 

Людмилэ гушыIэр зи щIасэ 
цIыхущ. КъыщыщIа гуэрхэр 
къы дэлажьэхэм щызэпа-
дзыж кIэ, и жагъуэ ищIын дэнэ 
къэна, езыри зыщоды хьэ ш-
хыж. Ар и щыхьэтщ Щэрмэ-
тым гушыIэшхуэ зэрыхэлъым, 
езым ар фIыуэ къызэры-
гурыIуэм. 

Гум щыбгъафIэ хъун защIэу 
къелъытэ Людмилэ утыкум 
къыщиджэгуну къыхуихуа об-
разхэр. Ролищэм щIигъу щи-
щIащ Адыгэ театрым и уты-
кум, иджыпсту ягъэлъагъуэ 
спектаклхэм ящыщу 4-м хэт-
щи, абыхэм хигъэфIыкIым 
сы щыщIэупщIэкIэ, хо-
гупсысыхьри къызжеIэ: 

- Псори лъапIэщ си дежкIэ, 
«кIэщIущ сценэм сызэриты-
нур» жысIэу зезмыгъэлIа -          
лIэу схуэшэчынукъым, ап-
хуэдэ щIыкIэкIэ Iэпэдэгъэлэл 
сщIаи яхэткъым. Роль нэ-
хъыщхьэр нэхъ тыншщ пщIы-
ну цIыкIухэм нэхърэ, сыту 
 жы пIэмэ етIуанэр цIыхум гу-
къинэж ящыпщIыным икъу-
кIэ уелIэлIапхъэщ. 

Эпизод ролыр фIыуэ къы-
зэрехъулIэр япэу къэ зы щIар 
режиссёр Дэбагъуэ Романт. 
«ХъуэпсапIэм и трамвай» 
спектаклым гъунэгъум и ро-
лыр щыхухихащ абы Люд-
милэ. Iэгуауэ ин зэрыхуаIэ- 
тар щилъагъум, «Кин ЕплIанэ-
ми» хигъэхьэри, Госуиллу 
джэ гуащ. 

- Хуабжьу сигу ирохь мы 
 уэркъ бзылъхугъэ гъэфIар, 

щхьэпсыншэр, а псоми емы-
лъытауэ узыIэпызышэр. Ролым 
гугъу сыдехьащ, ауэ ре-
жиссёрыр апхуэдизкIэ елIэ лIат 
ар щиухуэми, сценэм 
 сы  щихьам къыстехьэлъэжа-
къым. Пэжыр жыпIэмэ, мы ро-
лыр «ришелье» хэдыкIым ещ-
хьщ: апхуэдизкIэ хэп лъы хьащ, 
тIасхъэщ, ауэ щыхъукIэ лъэщу 
ухуащ, - жеIэ Щэрмэтым. - Нэ-
хъыфIу слъагъуу сиIэщ «Гу-
лъытэншэ хъуахэр» спек-
таклым щызгъэзащIэ ролыр. 
Ар къызытесщIыкIар Горнэ 
хьэблэм щыпсэу, быни уна-
гъуи зимыIэ урыс бзылъху-
гъэт. Ар прототипти, япэ ма-
хуэм щыщIэдзауэ сыкъы-
зэрежьам нобэми сытетщ. 

Трагедием ущыджэгуну 
 нэхъ тыншщ гушыIэм нэхърэ. 
Комедием еплъхэр кIуэ пэтми 
уи гушыIэр къеблу пIыгъыну 
гугъу дыдэщ. Траге диер лIо, 
нэпс къебгъэжэбзэхыныр да-
къикъэ Iуэхущ, арщхьэкIэ ари 
ди IэщIагъэм идэркъым, дэ 
дыщIагъэ джыкIащ зэи уты-
кум ущыгъ зэрымыхъунум. 
«Анэм игу» спектаклым 
зэрыщыс хузэ фIэ кIыр сщIэр-
къым си нэпсыр сIыгъыну, 
абы сыщы джэгуху еджапIэм 
къыщыджаIахэр сигу къы зэ-
рыкIыжыр арагъэнщ.

Куэдрэ жызоIэ ар сэ, иджы-
ри къытызогъэзэжри, узэрыт 
ролыр «къэппсэун» хуейщ. 
«Репетицэ зэ, тIэу тщIымэ зэ-
фIэкIащ» Iуэху бгъэ ды хьэ кIэр 
захуэкъым, апхуэдэкIэ театре-
плъыр къыпхуэгъэпцIэну-
къым. ПщIэр уэ езым къыб-
гурымыIуауэ, ар дауэ цIыхум 
деж зэрынэпхьэсыфынур?! 

СфIэфI дыдэу садэлэжьащ, 
зыхуэзгъэдэн щымыIэу цIыху 
зэчиифIэхэт, режиссёр Iэ -
кIуэ лъакIуэт Фырэ Русланрэ 
Т еувэжыкъуэ Владимиррэ, 
иджыпс туи дызэрыгушхуэ 
 Дэбагъуэ Роман сымэ. Са-
щытхъу пэтми зызгъэнщIыну-
къым абыхэм,  ахэр  адыгэ 
лъэп къым насыпышхуэу 
къыди тауэ къы золъытэри. 

ГушыIэ щIыкIэм тету Люд-
милэ и лэжьэгъухэм жаIэ: 
«Спектаклыр утыку къыщра-
мыхьэжыну пIалъэр къэса 
иужьи, Щэрмэтым щIэ гуэр 
къелъыхъуэ образым хилъ-
хьэну». Пэжщ, утыкум тIэу 
зэкIэлъхьэужьу зэщхьу къи-
хьэну хуейкъым ар, абы 
 щы гъуэми ипэкIэ ищIар 
 нэгъуэщIым къигъэсэбэпу 
илъэ гъуауэ. 

Щеджэ зэманым «Ромео и 
Джульетта» спектаклым щы-
джэгуну ехъуапсэу щытащ 
Людмилэ. Иджы зыхуейр 
купщIэ зиIэ, узыгъэгупсысэ 
образщ. 

- Айтматов Чингиз и «Пла -
ха»-м хэт дыгъужь анэм и ро-
лыр схуэщIынут, абы и зэ хэ щIы-
кIыр икъукIэ спэ гъунэгъущи. 
Сыту тхакIуэ  лъэщт ар, сыту гъэ-
щIэ гъуэ ныщэу цIыхухэмрэ хьэ-
кIэ к хъуэкIэ хэмрэ зэригъэпщат! 
- къыпещэ Людмилэ. 

Николаи Альдо и «Зерно 
 риса» пьесэм къытращIы-        
кIа спектаклым щыджэгуну                        

хуейт артисткэр. Зи къекIуэ-
кIыкIар гуауэу, гугъуу зэхэлъ 
цIыхубзым и ролыр игъэ зэ-
щIэным иужь зэманхэм зы-
Iэпешэ ар.

- «Уджэгуну зэры нэхъ тынш-
ракъым, атIэ цIыху щхьэхуэм 
и гум щигъэв гу рыгъу-
гурыщIэхэр театреплъ хэм я 
деж нэсхьэсыну сыз э-
рыхуейрщ. Дунейр хужь-фIы-
цIэу зэхэлъ къудейкъым. А 
гупсысэр хьэкъ пщохъу уи 
ныбжьыр нэхъ щыкIуатэм, об-
разыр куууэ зэпкърыпхыф 
щыхъум деж, упщIэ куэдым я 
жэуап къэбгъуэтыфу уджэ-
гуныр уи псэм къилъыхъуэ 
 хъуа иужь. Къапщтэмэ, 
сфIэфIщ трагедиемрэ ко ме-
диемрэ щызэхэухуэна  рол хэр 
згъэзэщIэн. Ауэ сытми узы-
гъэдыхьэшх къызэ рыгуэкI гу-
шыIэм е мыухыж нэпсым нэ-
хърэ ар гъащIэм нэхъ пэ-
гъунэгъущ», - жеIэ  Людмилэ.  - 
Сэ хьэкъыу спхыкIащ ди 
гъащIэ псор зэрытеатрыр, дэ 
дызэрыактёрыр. Сценэм хуэ-
дэу сэ гъащIэм сыщыджэгу-
фынутэкъым, пцIым, бзэгу зе-
хьэным, зэкIэлъымы кIуа гъэм 
срабийщи. Слъагъу хъур къым 
цIыху пцIыIуэп цIышэхэр, фэ-
рыщIхэр, пэжым и телъхьэу 
зы зыщIхэр. Театрым щылажьэ 
псоми ящIэ си Iуэху еплъыкIэр 
 къе  хьэкI-нехьэкI хэмылъу зэ-
рыжысIэр. Сэ къызэрыс фIэ-
щIымкIэ, уи напэр къабзэу, 
ущIэукIытэн ббгъэ дэ мылъу, 
цIыхум и гум узэреуэн псалъэ 
Iей гуэр къыбжьэ дэмыкIыу уп-
сэуным нэхърэ нэхъ насып 
щыIэкъым.

Насыпыр къыздикIынур 
пщIэркъым, жаIэ. Адыгэ теат-
рым и лэжьакIуэ пажэхэм зэ-
ры рихьэлIар Людмилэ на сы-
пыш хуэу къелъытэ. Ахэр зэ-
хуэ зышар гъуазджэм хуаIэ 
лъагъуныгъэрт. 

- Иджыпсту театрым и нэ-
хъыжьхэмрэ къищта ныб-
жьыщIэхэмрэ къурш зэрахуэ-
гъэзынур си фIэщ мэхъу, - 
къыддогуашэ Людмилэ. - Дэт-
хэнэ зы театр лъэщми 
пеуэ фынущ ахэр, сыт хуэдэ 
спектакль  гугъури яхуэгъэу-
вынущ. Бзэр яIурылъщ, уа дэ-
лэжьэн хуейуэ аркъудейщ. 
Москва театрхэм я къулеигъэр 
иIамэ, дыдейр, шэч хэмылъу, 
зы щхьэкIэ нэхъ лъагэнут. Сыт 
щыгъуи Къэбэрдей театрым      
и пщIэр адрейхэм нэхърэ нэхъ 
лъагэу щытащ, къызэрызэ-
гъэпэщын хуейр лэжьыгъэм       
я гур хуэ зыгъэ къэбзэн Iуэху-
гъуэхэмкIэщ. 

Актрисэр сценэм къыщи-
хьэкIэ сыт зэгупсысыр? «Япэ-
щIыкIэ согузавэ, театреплъ-
хэм саIуоплъэри, зызэтызоуIэ-
фIэж (си унэжь сыщIэс хуэ-
дэу). Къызэплъхэмрэ сэрэ 
дя ку дэлъ зэпыщIэныгъэм гу-
къыдэж къысхелъхьэ», - къы-
хегъэщ Щэрмэтым. 

Сыт артистыр зыхуейр? 
Лэжьыгъэм тезыгъэгушхуэ 
щы  тыкIэ театрым иIэрэ утыку 
къихьэмэ, джэгурэ спек-
таклым къэкIуахэм Iэгуауэр 
хуаIэтмэ, дунейм теткъым абы 
хуумыщIа! 

Щэрмэт Людмилэ артист 
IэщIагъэм къыхуигъэщIахэм 
ящыщщ. Абы хуэдэхэр щы-
лэжьэху, адыгэ театрым и 
пщIэри лъагэнущ. 

ИСТЭПАН Залинэ. 

УФСБ-м  къет
щыпсэу цIыхуи 156-р IэнатIэ Iута хуэдэу 
хъыбар нэпцIхэр Урысей ФНС-м и                   
уп равленэу КъБР-м щыIэм Iэригъэ-
хьэри, лэжьакIуэхэр социальнэу дэIы-
гъы ным хуэунэтIауэ къэралым къи-
утIыпщ ахъ шэр иратащ. Абы кърикIуащ 
хэщIыныгъэу сом мелуан 30-м щIигъу. 

УФ-м и УК-м и 159.2 статьям и 4-нэ Iы-
хьэм къыщыхьа щIэпхъаджагъэм хуэ дэ 
зэрилэжьамкIэ уголовнэ Iуэху къаIэ тащ. 
Ар илъэси 10-кIэ ягъэтIысынкIэ мэхъу. 

Экстремист Iуэхум 
пыщIат 

Урысей ФСБ-м и управленэу  КъБР-м 
щыIэм къулыкъу щызыщIэхэм экс-
тремизмэм пэщIэтынымкIэ Iуэхухэр 

щрагъэкIуэкIым къызэпаудащ рес-
публикэм щыпсэу, илъэс 22-рэ зи 
ныбжь Арэ Э. М. илэжь щIэпхъа-
джагъэр. Абы социальнэ сетхэм я  
зым цIыхухэр къыщыхуриджэрт экст-
ремизмэм пыщIа хабзэншагъэ ялэ-
жьыну. 

ИПЩЭ щIыналъэ дзэ судым и уна-          
фэ къару зыгъуэтам ипкъ иткIэ,                           
Арэм УФ-м и УК-м и 205-нэ статьям и 
2-нэ Iыхьэм, 280-нэ статьям и 2-нэ 
Iыхьэм къыщыхьа  щIэпхъаджагъэхэр 
илэ жьауэ къалъытащ. Абы тралъхьащ 
къуэ дыуэ сом мин 350-рэ ипшыныну, 
илъэси 2-кIэ электрон сайтхэм е хъы -
бар-те лекоммуникационнэ сетхэм, «Ин-
тернет» зэпыщIэныгъэри хыхьэу, щы-
лэжьэнуи хуиткъым.  

IутIыж Борис и «Хьэпэщыпхэ» 
спектаклым Людмилэрэ КIарэ 

(Ампар) Ларисэрэ хэтщ. 2021 гъэ
Кен Людвиг и тхыгъэм къытращIыкIа «Насыпыр хьэжьщ» 

спектаклым Къэбэрдей театрым и артисткэхэр щоджэгу. 2015 гъэ 

 Урысей Федерацэм футболымкIэ и етIуанэ лигэм и
Япэ гупым зэхьэзэхуэр зэрыщекIуэкIыр

Командэхэр

«Черноморец»
«Чайка»
«Ротор»
«Форте»
«Биолог-Новокубанск»
«Кубань-Холдинг»
«Дружба»
«Спартак-Налшык»
СКА
«Динамо» Ст.
«Легион» 
«Мэшыкъуэ-КМВ»
«Алания-2» 
«ЕсэнтIыгу»

Дж.

25
25
24
25
25
25
25
24
25
25
25
25
25
23

Къ.

18
16
14
12
12
12
9
8
8
7
5
5
2
1

З.

6
6
6
8
7
5
5
7
7
10
6
6
7
2

Т.

54-18
40-10
47-19
52-22
35-24
43-29
26-31
34-29
24-31
27-36
29-41
26-45
21-52
7-78

О.

60
54
48
44
43
41
32
31
31
31
21
21
13
5

ФI.

1
3
4
5
6
8
11
9
10
8
14
14
16
20

1.
2.
3.
4.
5.
6.
7.
8.
9.
10.
11.
12.
13.
14.

Насыпыр Iыхьэ мыгуэшщ
Артисткэ  Щэрмэт  Людмилэ нобэ  къыщалъхуа  махуэщ

